
Casa familiar en Montrove
(Residencia de verán de Antonio Tenreiro 
Brochón e a súa familia)

Instituto Neira Vilas
(Inaugurado no ano 1989, e co que Anisia Miranda 
colaborou en múltiples iniciativas culturais)

As Torres de Santa Cruz
(Sede do Museo Os Oleiros - 
Jose María Kaydeda)



ROTEIRO CULTURAL E LITERARIO

O pintor e escultor José María Kaydeda, 
a escritora Anisia Miranda e 

o arquitecto e pintor 
Antonio Tenreiro Brochón

Esta actividade organízase entre o Sistema de Bibliotecas Públicas Municipais, o Servizo 
de Normalización Lingüística, o IES Miraflores e o IES Neira Vilas.
Consiste no recorrido por distintos lugares do municipio relacionados con estas persoas 
ilustres, como unha homenaxe a todas elas. Comezaremos nas Torres de San Cruz onde 
se falará de José María Kaydeda e visitaremos o Museo Os Oleiros; trasladarémonos 
ao parque José Martí en Perillo no que se presentará a escritora Anisia Miranda e as 
súas obras; a continuación marcharemos para Oleiros onde se amosará a exposición de 
varias obras pictóricas do arquitecto e pintor Antonio Tenreiro Brochón e expoñerase a 
súa figura e traballos. 
Os obxectivos que se pretenden conseguir son:
- Dar a coñecer diferentes persoas ilustres que viviron ou tiveron moita relación co  
  Concello de Oleiros.
- Mellorar o coñecemento de patrimonio e espazos do termo municipal de Oleiros.
- Promover a lectura.
- Fomentar o uso da lingua.



“Cando alguén chega a Oleiros con boas intencións, 
sempre chegará á súa casa . Este é un principio xa 
tradicional desta terra acolledora e amable. Pero se quen 
chega é un home que trae con el unha forte personalidade 
creativa, unha sensibilidade tan arraiñada na cultura 
popular e unha vida chea de camiños de liberdade, temos 
que mostrar o noso orgullo aos catro ventos.
É o caso de José María Kaydeda, que chegou a Santa 
Cruz coa súa vida ás costas, para agasallarnos coa 
súa sabedoría ilustrada e a constancia dunha 
experiencia dedicada a esculcar no máis fondo 
da alma ibérica . Grazas a el , Oleiros pódese 
gabar da orixe do seu nome cunha magnífica 
colección chea de autenticidade e de rigor. 
Unha colección que nos fala dos oleiros de tódolos 
camiños. De como traballan. De como eran e como 
son os que aínda persisten e cada ano nos visitan en Alfaroleiros, outro dos froitos que Kaydeda 
alumea, xunto con Teresa , cada agosto sobre a herba de Santa Cruz ...”

Texto lido pola Alcaldesa-Presidenta do Concello, Esther Pita Pita no Pleno do 9 de 
xullo de 1998, cando foi nomeado fillo adoptivo de Oleiros.



osé María Calzada y Dal-
mases naceu en Barcelona 
o 8 de setembro de 1920, no 
seo dunha familia catalá de 
bo pasar e con gran interese 

pola cultura e as artes. A familia trasládase 
en 1926 a Galicia, e o noso protagonista 
realiza os estudos primarios e secundarios 
en terras de Neda-Ferrol. José María, a par-
tir de agora, Kaydeda, nome artístico que 

adopta, amosa desde o inicio da súa moci-
dade actitudes rebeldes e inquedas, que o 
van encamiñar cara a unha vida de activis-
mo cultural, transgresor e aventureiro.

Pasa a Guerra Civil en Galicia con apenas 
16 anos e vaille achegar esta unha expe-
riencia dramática que sempre lembrará.  
Trasládase a Santiago para iniciar estudos 
universitarios inda que a súa vocación vital 
o leva máis a participar na vida artística e 
intelectual.  Xa  desde as súas terras ferro-
lás vai fundar o denominado Grupo Alta-
mira do que van formar parte pintores tan 
recoñecidos hoxe como Segura Torrella, 
Tomás Barros e González Collado baixo a 
figura dun gran mestre como Felipe Bello 
Piñeiro. En 1941, con 21 anos, ten lugar a 
súa primeira exposición individual no Cír-
culo de Artesáns de Santiago de Composte-
la e ademais comeza as súas colaboracións 
en prensa e radio. A súa presenza na prensa 
abrangue longos períodos. Ademais das 

cabeceiras galegas como 
El Correo Gallego, El 
Ideal Gallego e La Voz de 
Galicia atopamos a súa pe-
gada en Pueblo de Madrid 
e no Diario de Barcelona 
da mesma cidade.

Kaydeda na Coruña rela-
ciónase cos escritores e 
pintores que forman parte 
da nómina da importante 
revista coruñesa Atlántida 
de mediados dos anos 50. 
Son estes Tenreiro, Lugrís, 
Labra, Lago Rivera e escri-
tores como Camilo José Cela e González Garcés. Nesta época expón na Asociación de Artis-
tas coruñesa, na librería de Lino Pérez da rúa Real e na sala do Concello coruñés. Realiza 
ademais, en 1951, a escenografía de El Sueño de una Noche de Verano que interpretará 
no Teatro Colón coruñés. Kaydeda participará tamén en 1953 e 1957 na posta en escena 
de “Beléns” ou “Nacementos” que se celebraban no Palacio da Virreina de Barcelona, o  
Primeiro Presepio de Arte Moderno do Mundo e no III Congreso Pesebrista Internacional 
na mesma cidade. 

Esquecidos os estudos universitarios, malia 
terse matriculado na universidade de Ovie-
do, unha das súas facetas vitais de aprendi-
zaxe, tamén desde o punto de vista artístico, 
serán as viaxes. Ao longo da súa vida rea-
lizou unha serie de viaxes, primeiro na súa 
etapa de estudante embarcándose tres me-
ses ao Gran Sol, máis tarde a América do 

Sur, e xa nos anos 80 a Italia, Inglaterra, 
Exipto e Israel. A estas viaxes debemos en-
gadir as calidades dun gran comunicador e 

conversador, que facilita a súa vocación di-
vulgadora tanto das artes en xeral como de 
temas de tipo esotérico onde foi moi reco-
ñecido. Na década dos 60, convértese nun 
tertuliano habitual en programas e congre-
sos de temática paranormal, acompañado 
de grandes expertos na materia como o 
Doutor Jiménez del Oso. Funda a editorial 
Edicións Kaydeda, especializada en obras 

transgresoras e heterodoxas. O seu intere-
se neste campo lévao a escribir e publicar 
a Enciclopedia de Magia y Ocultismo, O 
milenio, apocalipse e a fin do mundo na 
editorial Toxosoutos. O engado pola arte 
sacra, a relixión e a Idade Media lévano a 
proxectar e publicar na súa editorial o pri-
meiro Facsímile do Códice Calixtino.

As outras actividades ás que se dedica con 
éxito de público e crítica son por unha 
parte a pintura e pola outra a escultura. 
En ambas as dúas recibe importantes pre-
mios. En 1966 obtén o Primeiro Premio 
de Escultura Salón del Toro, en Soria, e no 
ano seguinte, 1967, o Segundo Premio de 
Pintura Tina del Port, en Xirona e Segun-
do Premio Internacional de Escultura, 
en Barcelona. Kaydeda procura nas artes 
novos camiños e explora novas vías de co-
municación e expresión. Na maior parte das 
súas composicións pictóricas non emprega 
o óleo senón materiais novos como chapas 

de ferro, de madeira, area, esmaltes, vidros, coiro e papel. Os relevos e a terceira dimen-
sión son formas de composición nos seus cadros e o tratamento do vidro xuntamente cunha 
gran conxunción de cores fan a súa obra totalmente recoñecible, levan a sinatura de autor, é 

dicir, é Kaydeda. Estas 
características atopá-
molas en cadros como 
Maquinaria, El Halo 
del Sol, Extraterres-
tres entre outros. Na 
escultura continúa o 
estilo do noso autor de 
clara tendencia abstrac-
ta e en moitas ocasións 
minimalista. Trátase na 
maioría das veces de 
pezas xeométricas en 
expresión cubista e tal 
como din os seus crí-
ticos, Kaydeda realiza 
unha obra inclasifica-
ble, moi persoal e pro-
pia de novas tendencias 
aínda por explorar.

Mais a actividade principal e pola que este roteiro lle rende homenaxe a Kaydeda vai ser a 
olería. Da súa colección privada de artesanía do barro configurada na compaña da súa dona 

Teresa Jorge Antolín, contaban con máis 
de 4.500 pezas de olería de 1.227 alfares 
e 248 centros de olería, adquiridas  polas 
súas viaxes a través da Península Ibérica, 
arquipélago canario e as Illas Baleares. O 
volume das pezas adquiridas, que nun pri-
meiro momento ían formar parte da súa 
propia colección, foi tal que se fixo invia-
ble e decidiron doala. 

Deste xeito no ano 1995, cederon a súa 
colección particular de olería ao Concello 
de Oleiros, grazas ao empeño do alcalde 
Ángel García Seoane que conseguiu esta-
blecer un espazo museístico nas dependen-

cias do pazo das Torres 
de Coruxo, onde se 
atopa o centro cultural, 
situado en Santa Cruz 
de Liáns; creando así, 
no ano 1995, o Museo 
Os Oleiros -Jose María 
Kaydeda.

Este legado adquire un 
grande significado para 
os veciños e veciñas de 
Oleiros. En primeiro lu-
gar vencellar o topónimo 
de Oleiros coa importan-
te colección oleira, tendo 
en conta ademais que 
da fábrica de cerámi-
ca de Dorneda de 1799 
non se conserva ningún 
alfar nin mostra. En 
contraposición permite 
a creación da mostra 

de olería popular, que ten lugar na 
primeira semana de agosto no parque 
Luis Seoane en Santa Cruz, proxec-
tando unha actividade cultural e turís-
tica coñecida xa en toda Galicia. E por 
último, e como características antropo-
lóxicas e étnicas, permítenos a través 
dos seus cacharros para o leite, para o 
viño e o aceite, para cociñar,  para xogar 
e para rezar saber da vida diaria e real 
de homes e mulleres do común. 

O 9 de xullo de 1998, na sesión extraordi-
naria do Pleno do Concello de Oleiros, por 
unanimidade dos membros asistentes da 
Corporación municipal, foi nomeado Fillo 
Adoptivo de Oleiros.

José María Kaydeda faleceu o 15 de 
novembro de 2006, á idade de 86 anos. 
As súas cinzas, como fora o seu desexo, 
guindáronse pola costa de Oleiros. Os 
seus veciños e veciñas gardarán a súa 
memoria a través dun legado histórico, 
simbólico e inmorredoiro.

“E así aconteceu cada ano. A Pardela fíxose famosa , 
porque os que vivían naquel edificio fórona coñecendo, 
e aínda que algúns non crían na amizade entre as 
aves e os homes, a maioría si o creu e ían vela 
e acariñaban a Pardela , porque o seu amigo, que 
sabía compartir o amor, falaba dela .”

Texto extraído do relato A Pardela 
que figura en:
García Gómez, Valentín (Coordinador). 
Homenaxe Anisia Miranda

nisia Miranda naceu o 30 
de decembro de 1932 na 
cidade cubana de Ciego de 
Ávila, aínda que as súas 
orixes son galegas. O seu 

pai, Faustino Miranda, procedía dunha 
aldea ourensá de Verea e a súa nai, Teresa 
Fernández, dunha aldea de Celanova. Che-
garon a Cuba en 1927 onde o clima social 
era tenso debido ao goberno do tirano 
Gerardo Machado. A situación agrávase a 
partir da crise económica de 1929 que terá 
un alcance mundial. Ante estas circunstan-
cias, o seu pai cambiou a pequena tenda 
de ultramarinos da que vivían por un anaco 
de terra preto da cidade para dedicarse á 
agricultura. Anisia non tiña preto ningunha 
escola onde ir, mais aprendeu ler grazas 
ao seu pai e a un veciño. Ante a falta de 
relación con outros rapaces, refuxiouse no 
contacto coa natureza, coas árbores e os 
animais que poboarán as páxinas de boa 
parte da súa obra posterior. Mais antes de 

cumprir os nove anos, consciente dos seus 
escasos coñecementos, enfróntase aos pais 
para que lle permitan acceder a unha edu-
cación regrada. É por este motivo que eles 
venden as terras para residir na Habana 
onde instalan unha tenda de comestibles.

Unha vez finalizada a etapa escolar pasa a 
Maxisterio onde obtén  notas brillantes, pre-
mios e galardóns. Completa os seus estudos 
con clases privadas de inglés e piano. Tras 
rematar Maxisterio comeza a carreira de 
Xornalismo en Cuba que vai acabar en Ar-
xentina porque os seus pais decidiron deixar 
o país debido á inestabilidade e tamén para 
estar máis preto da familia. En Bos Aires 
inscríbese no Instituto Grafotécnico e en-
tra en contacto coas actividades galeguistas 
que levan a cabo exiliados e emigrantes. 
Precisamente nunha conferencia sobre Ro-
salía de Castro coñece a Xosé Neira Vilas 
que tamén estudaba xornalismo. Fanse 
amigos, Anisia interésase polas Mocidades 

Galeguistas ao tempo que acrecenta o con-
tacto coa súa terra e a súa lingua, da que os 
seus pais case non lle falaran. Asiste xunto 
a Neira Vilas a clases de galego impartidas 
por Blanco Amor para a AGUEA (Asocia-
ción Galega de Universitarios, Escritores e 
Artistas) onde tamén recibe clases de Xeo-
grafía, Historia, Arte e Economía.

Anisia e Neira fanse mozos mentres conti-
núan a estudar e rematan casando en febreiro 
de 1957. A escritora cubana, amante da lec-

tura e traballadora infatigable, participou 
xunto ao seu home nas actividades gale-
guistas que se desenvolveron nese período 
na capital arxentina. Colaborou activamente 
no Congreso da Emigración que tivo lugar 
en 1956, na fundación da editorial Follas 
Novas, esencial para a publicación e distri-
bución de obras galegas en toda América 
e onde viu a luz en 1960 o seu poemario 
Esta es Cuba, hermano. Participou tamén 
en montaxes de exposicións sobre o libro 
galego, animou os relatorios sobre cultura 
galega e contribuíu á creación da Asocia-
ción Arxentina de Fillos de Galegos, entre 
outras actividades. Tamén colaboraba na 
prensa da emigración e publicou o seu pri-
meiro traballo en prosa escrito en galego en 
1958 sobre o centenario do casamento de 
Rosalía de Castro e Manuel Murguía. Alí 
afianzou a súa amizade con outros galegos 
da importancia de Luís Seoane, Suárez 
Picallo, Emilio Pita, Rafael Dieste, Díaz 
Pardo ou Laxeiro, entre outros.  



Malia todo, desexaba volver a Cuba, sobre 
todo a raíz da Revolución cubana de 1959. 
Non o fará ata 1961 xunto ao seu home e 
ao seu pai. Cando volve, involucrarase co 
novo réxime político sobre todo no eido 
cultural. Comeza a traballar como redacto-
ra da revista do Consello Nacional de Cul-
tura Pueblo y cultura que dirixía o escritor 
Alejo Carpentier. Dous anos despois entra 
a traballar na Editora Juvenil, administra 
por algún tempo a Editorial Nacional e es-
cribe a obra Mitos y leyendas de la Antigua 
Grecia, un dos libros cos que alcanzará 

máis sona. Máis tarde pasou a traballar 
como xefa de redacción do seminario in-
fantil Pioneiro e pouco despois asesorou 
a Editorial Gente Nueva. A súa actividade 
cultural complétase durante estes anos coa 
dirección dun programa radiofónico femini-
no, a escritura dalgúns contos para a radio, 
a colaboración coa comisión Histórico-Cul-
tural do Comité Nacional de Solidariedade 
con Vietnam, o asesoramento na sección de 
literatura infantil na Casa das Américas e o 

seu traballo como redactora na Revista Quí-
mica. En 1980 crea a revista infantil Zun-
zún, para a que escribe durante dez anos e 
que compaxina coa publicación a partir de 
1985 doutra revista creada por ela, Bijirita, 
pensada para nenos máis pequenos. Ade-
mais deste labor inxente no eido da cultura, 

Anisia Miranda formou parte da Unión de 
Periodistas de Cuba e foi membro funda-
dora da Unión de Escritores de Cuba.

Tal e como se indica na guía do Roteiro Cul-
tural de 2017, en Cuba establecéronse os 
primeiros contactos entre o matrimonio e o 
Concello de Oleiros. En 1984 Anisia e Xosé 
Neira Vilas coñecen na illa ao actual alcalde, 
Ángel García Seoane (Gelo) e transmítenlle 
o seu desexo de volver a Galicia definiti-
vamente. Aínda que o matrimonio pasaba 
tempadas nesta beira do Atlántico na casa 

de Isaac Díaz Pardo, a partir de 1989, data 
na que se inaugura o centro de secundaria 
de Perillo que leva o seu nome, o alcalde 
xunto con outros persoeiros, axilizan os trá-
mites para que poida ser efectivo o regreso 
en 1992. Para a relación que o matrimonio 
manterá con Oleiros será fundamental o 
ano 1989. O 26 de abril Xosé Neira Vilas 
e a súa muller Anisia Miranda chegaron a 
Oleiros e aloxáronse no hotel Portocobo, en 
Santa Cruz. Ese mesmo día comunicáron-
lle a Xosé Neira, o alcalde e mais o con-
celleiro de Oleiros que querían poñerlle o 

seu nome a un novo instituto en Perillo. E, 
a pesar de negarse ao principio, acabárono 
convencendo diso, así como de asistir á festa 

de inauguración. O día 2 de maio celebrouse 
a apertura do instituto perillán onde Xosé 
Neira e Anisia Miranda se reencontraron 
con vellos amigos. Tamén se lles fixo entre-
ga da Medalla Castelao que lle concederan 
o ano anterior. Uns días despois, concre-
tamente o 6 de maio asistiron a un acto 
público no que se presentou a 15ª edición 
de Memorias dun neno labrego e, cando 
finalizou, acudiron á festa de despedida 
que lles ofreceu o Concello no hotel para, 
finalmente, o 9 de maio partir cara a Cuba.

En 1992, unha vez xubilados, Anisia e Xosé 
deciden volver á terra. Instálanse definitiva-
mente na aldea natal de Neira Vilas, Gres, 
pertencente ao concello de Vila de Cruces en 
Pontevedra. Alí crean a Fundación Neira Vi-
las da que Anisia foi vicepresidenta. Como 
tal traballa arreo organizando a súa biblio-
teca e participando en todas as activida-
des culturais que se promoven: exposicións, 
concertos, posta en marcha do Museo Etno-

gráfico, encontros, representacións 
teatrais... ata o seu pasamento, en 
outubro de 2009. Incluso axudaba os 
pequenos do lugar coas súas tarefas 
escolares cando acudían á Fundación.

Mentres vivía en Gres concedéronlle 
diversos premios desde Cuba como 
a Medalla Raúl Gómez García da 
Unión de Escritores e Artistas de 
Cuba e a Medalla pola Cultura Nacio-
nal, do Ministerio de Cultura. Tamén 
desde Vietnam, onde lle outorgaron 
a Medalla Ho Chi Minh e a Orde da 
Amizade do Consello de Ministros 

de Vietnam, polo seu traballo de solidariedade con aquel país, na Galiza como a homenaxe 
no Salón do Libro Infantil e Xuvenil de Pontevedra en 2005 (xunto a Neira Vilas), entre ou-
tros moitos recoñecementos. Así mesmo, mantén intacta a boa relación con Oleiros, xa que 
colaborou en múltiples iniciativas culturais, moitas delas relacionadas con campañas a favor 
do pobo cubano, así como co instituto Neira Vilas. Este vínculo co Concello tamén alimenta 
a súa obra. Un exemplo é o relato Pardela, amiga publicado en 1990 polo propio Concello. 
O texto está protagonizado por Cincenta, a pardela que durante quince anos, desde 1985 ata 
2000, facía todos os veráns unha parada en Santa Cruz, xunto ao hotel Portocobo. Ao cabo dos 
anos, Cincenta fíxose co cariño de todos os oleirenses que agardaban a súa volta cada verán.    

“Chegou a República , Vitoliñas foise coa familia para 
Madrid , logo chegou a gran traxedia da Guerra 
Civil e todo se perdeu . Por fin nos anos cincuenta 
puiden saír e chegar a París para visitala no seu 
estudio da rue Vaugirard, onde pasamos una tarde 
enteira falando de tantísimas lembranzas coruñesas, 
das festas do College Française , da vella casa de 
Panadeiras, dos riquísimos bolos que facía a súa nai 
Gloria , de Montrove… e do correr das 
ondas do Orzán .”
Tenreiro, Antonio “María Casares”. 
Artigo publicado en La Voz de Galicia en novembro de 
1996 con motivo da morte da súa amiga María Casares

enreiro Brochón nace en 
1923, na Coruña, no seo 
dunha familia ilustrada e 
de vea artística. Seu pai, 
Antonio Tenreiro Rodrí-

guez, arquitecto do coruñés Banco Pas-
tor, edificio Barrié e outras obras como o 
mercado de San Agustín, oriéntao desde 
a nenez cara ao estudo da arquitectura, e 
súa nai, de orixe francesa e deseñadora de 
sombreiros, Mathilde Brochón Reinmann,  

agarímao no estudo das linguas, da músi-
ca e da lectura. Ao coñecemento  da lingua 
materna hai que engadir o uso da lingua ga-
lega aprendida nas vacacións familiares en  
Pontedeume onde veranea durante a súa in-
fancia. A lingua galega vaina empregar en 
momentos de intimidade e carga emotiva 
como na necrolóxica que realiza a María 
Casares, tras a noticia da súa morte. 

Antonio Tenreiro a ca-
rón dos seus irmáns me-
dra neste ambiente culto e 
amante das artes. El mes-
mo di na súa biografía que  
lembra andar debuxando e 
agasallando coas súas pin-
turas desde ben neno. Te-
remos que destacar que o 
noso protagonista, Antonio 
Tenreiro Brochón (1923) 
pertence a unha xeración 
de figuras coruñesas tan 
importantes como María 
Casares (1922), María Wo-
nenburger (1927), Lago 

Rivera (1916), José Mª Labra (1925), Vázquez Molezún (1922). Todos eles veñen sendo 
fillos dunha elite burguesa liberal que configurou a Coruña progresista de finais do sécu-
lo XIX e primeiro terzo do século XX. Neste ámbito social no que transcorre a súa nenez, 
axiña comeza clases de debuxo e pintura, aínda que as primeiras letras cúrsaas no Co-
lexio Francés da Coruña onde coincide con María Casares e continuará no centro Eusebio 
da Guarda, no que tamén estuda María Wonenburger e onde hoxe estudan os seus netos. 
Xa con 16 anos está matriculado na prestixiosa Escola de Artes e Oficios, sita na praza de 



Pontevedra da Coruña. A recoñecida esco-
la pola que pasou Picasso, Lloréns, Abe-
lenda etc. 

O noso pintor, sempre co apoio e consello 
familiar, leva a cabo durante a adolescen-
cia e a mocidade unha vida encamiñada á 
preparación do ingreso na Escola Superior  
de Arquitectura de Madrid, que se vai con-
verter na súa profesión, mais tamén dedi-
cado a unha vocación como é a pintura, 
que sempre o acompañará. A partir dos 13 
anos xa atopamos cadros asinados, que son 
do entorno biográfico como paisaxes de 
Pontedeume, Betanzos e A Coruña e con 
inclinación pola acuarela e mesmo a pre-
senza do autorretrato que sempre traballou 
e a través deles podemos enxergar a súa 
evolución vital e pictórica. 

Na capital coruñesa as figuras sobranceiras 
no ámbito da pintura son Sotomayor, Llo-
réns, Abelenda e Seijo Rubio, referentes 
pictóricos respectados e ben considerados 

no rigor academicista e conservador dos 
tempos franquistas. Á contracorrente che-
gan os novos con arelas de ruptura e intere-
sados noutros temas e paletas de cores. Os 
recén chegados -Lago, Labra e Tenreiro- van 
expoñer os seus cadros na librería de Lino 
Pérez, situada na rúa Real coruñesa, fóra 
de ambientes máis formais e distinguidos, 

e igual que sucedeu cos 
impresionistas en 1874, 
os seus cadros foron cua-
lificados de pouco serios e 
mesmo extravagantes. 

Tenreiro conta con dúas 
exposicións individuais 
neste espazo, e tendo máis 
a man o óleo ofrece temas 
clásicos como bodegóns, 
paisaxes, praias etc., mais 
a súa visión persoal amo-
sa un impresionismo e 
colorido moi subxectivos 
e senlleiros co emprego da 
cor para os diferentes pla-

nos nunha esmerada elaboración expresionista. A galería de Lino Pérez e a revista Atlántida 
-na que participa cun total de 15 debuxos- serán os espazos de expresión de Tenreiro e dos 
novos pintores coruñeses. As sinaturas que na revista atopamos son as da intelectualidade 
coruñesa: Lugrís, Labra, González Pascual e o escritor González Garcés entre outros.

A partir de 1942 instálase en Madrid. A capital ábrelle outras oportunidades e relacións dife-
rentes. O pobre dinamismo cultural oficial da época franquista queda en segundo plano ante 

a actividade cultural que ofrecen as em-
baixadas estranxeiras e o pulo cosmopolita 
de Tenreiro, aprendido desde a súa fami-
lia, fai que se abra ao coñecemento das ten-
dencias plásticas. A obrigación dos estudos 
de arquitectura non impiden que continúe 
pintando e realice exposicións (1943), na 
importante galería Biosca e que entre en 
contacto con figuras tan importantes como 
Benjamín Palencia. O movemento artísti-
co que dinamiza Palencia, denominado a 
Escola de Vallecas, e mais os grupos artís-
ticos madrileños que se reúnen arredor da 
galería Buchholz lévano ao descubrimen-

to da paisaxe de Castela, que vai percorrer 
para pintala ao natural. Así coas viaxes rá-

pidas na súa moto e 
botando man de téc-
nicas lixeiras como 
acuarelas e gouache 
plasmará as paisaxes 
de Toledo, Cuenca, 
Alcarria etc. Tenreiro, 
abraiado ante as chai-
ras  castelás e os seus 



inmensos horizontes, pintará inéditas cores 
azuis, vermellas e amarelas. Grazas ás téc-
nicas de debuxo, produto dos seus estudos 
técnicos, acadará a concesión do importan-
te premio da Primeira Bienal Hispanoame-
ricana de Madrid (1951). Destacan desta 
etapas cadros como Guadarrama, Pedra-
za, Montes de Toledo entre outros. Mais en 
Madrid, malia a súa enorme dedicación ao 
traballo, non abandona a amizade e com-
parte momentos da vida bohemia e artística 
cos seus grandes amigos coruñeses Váquez 
Molezún e Lago Rivera, quen comeza a ser 

recoñecido. Nesta etapa madrileña ábrese 
ao coñecemento de Castela, goza dos en-
contros cos seus contemporáneos e con ar-
tistas xa consagrados como Vázquez Díaz, 
Gregorio Prieto, o sevillano Joaquín Val-
verde e o pintor Gerardo Rueda. A arqui-
tectura é nestes intres un instrumento para 

ir sobrevivindo, a paixón e a vida de Ten-
reiro están coa pintura. 

Regresa a Coruña arredor de 1956 con 
proxectos futuros de arquitectura. Por ou-
tra parte sabe que seus pais precisan do seu 
apoio anímico nunha capital provinciana 
que perdera o dinamismo cultural e el mes-
mo pasará por unha etapa que na súa pin-
tura, os críticos denominan “época negra”. 
Cambia a súa paleta de cores polos grises 
e negros. Os espazos reflicten soidade, as 
praias son nocturnas e as tormentas enchen 
o ceo. Pola contra inda ante este estado 
anímico realiza moitos proxectos e a noite 
serve para pintar. Son exemplo deste mo-
mento cadros como Muxía, Costa da Morte, 
Borrasca no Orzán.

Os primeiros traballos de profesión na súa 
cidade natal enfocan cara a reformas en lo-
cais de moda como a Boîte Marux, hoxe 
perdida, a cervexería Estrella-Galicia que 
lle deu certa notoriedade local de arquitecto 

innovador e moderno. Estas mesmas 
características empregou Tenreiro no 
proxecto do instituto de Betanzos, 
derrubado desgrazadamente nos anos 
80, e que por el recibira o Premio 
Nacional de Construcións Escolares, 
igualmente constrúe a casa do seu 
amigo Labra en Gandarío que leva 
unha mención honorífica na revista de 
construción de Benelux Bown. Outra 
obra moi destacable é o proxecto que 

presenta e realiza nos Peares, unhas casas 
e dependencias realizadas con poucos re-
cursos e onde o arquitecto consegue sumar 
renovación e tradición vernacular. Sucede 
o mesmo coa construción da fábrica de 
Coca-Cola proxectada en colaboración 
con Andrés Fernández Albalat, e como 
obra pública a coñecida Fonte das Paxa-
riñas. No noso concello de Oleiros como 
arquitecto está a súa man desde 1958 en 
setenta e dous proxectos de casas parti-
culares polas nove parroquias e tamén no 
encargo de Claus Tiessen para a fábrica de 
pinturas hoxe derrubada na N-VI.

Unha faceta vital para Antonio Tenreiro, 
que o conforma tamén como artista e per-
soa inquieta, son as viaxes. O descubrimen-
to cultural dos países e das persoas entran 
a formar parte da súa temática pintora. Nun 
percorrido polos seus cadros atopamos unha 
e outra vez, París, Zúrich, Xenebra e esta-
días en Finlandia e Suecia. Das súas viaxes 

Fábrica de Coca-Cola

Poboado do Eume. 1959



a París temos constancia desde 1950, trátase  
de saídas para visitar os amigos, Lago Rivera, 
María Casares, e entrar en contacto con outros 
pintores da Escola de París como Manuel Col-
meiro entre outros. En Suíza, Tenreiro visita á 
familia do seu tío, Ramón Tenreiro Rodríguez, 
avogado, editor e tradutor, deputado na II Re-
pública, representando a provincia da Coruña, 
na candidatura da FRG-ORGA, e que morre 
no exilio en 1939. Tenreiro coñece estoutra 
España do exilio, tanto desde a súa familia 
(seu pai é apartado do seu posto de arquitecto 
municipal ata que o alcalde Alfonso Molina o 
repón na súa praza) coma polos seus amigos 
e mestres pintores como Díaz Pardo e Luis 
Seoane que lle abrirán as portas do Centro Lu-
cense de Bos Aires para expoñer a súa obra. 
En 1973 Seoane contará de novo con Tenreiro 
para participar na exposición colectiva de arte 
galega, celebrada na Galería Ceibe xuntamen-
te con Díaz Pardo, Lugrís, Colmeiro, Labra e 
Lago Rivera como representación da mellor 
vangarda pictórica do noso país.

Entre os anos 58-60 a súa atención encamí-
ñase cara ao norte de Europa. Alí, en Suecia 
e Finlandia, toma contacto e traballa con im-
portantes arquitectos, feito que lle vai per-
mitir ademais expoñer os seus cadros. Da 
arquitectura nórdica Tenreiro analiza o me-
llor aproveitamento da luz, o emprego de ma-
teriais  como a madeira e o vidro e finalmente 
a integración da obra na natureza ou no seu 
medio natural, aspecto este fundamental tan-
to na obra pictórica como na arquitectura. Isto 
último formaba parte das súas preocupacións 
e así pode verse nas casas dos Peares, no ve-
llo instituto betanceiro, na casa de Labra e en 
conxunto nos seus proxectos arquitectónicos. 
Esta nova descuberta do norte europeo vai-
se espellar na obra pictórica e así atopamos 
fermosísmas acuarelas e ceras das paisaxes 
urbanas de capitais como Helsinki, Bremen, 
Zúrich e naturalmente París en múltiples oca-
sións. As súas estadías nestas capitais fan 
posible diferentes exposicións en Zúrich no 
Modern Art Center, nas galerías Atelier de 

Basilea, en Usa de Tampere en Helsinqui 
e en Malmo, en Suecia. A proxección in-
ternacional consolídase grazas á colabora-
ción co Instituto de Cultura Hispánica que 
conta así cun pintor de paleta vangardista. 
Son importantes tamén desde o punto de 
vista plástico os murais que executa para 
diversos centros e dos que destacamos o 
da residencia de estudantes A Condesa en 
Santiago, no instituto de Arzúa, os realizados 
nos Peares titulado Alegoría á hulla branca, 

e na actual xoiería Tous da rúa Compostela 
da Coruña consérvase unha importante obra 
Marina, que representa a dársena coruñesa.

Desde este mesmo ano 1960 ademais do 
seu vencellamento profesional, que comeza 
no ano 58 e remata no 82 no noso concello, 
Tenreiro merca unha finca en Montrove, na 
rúa Pazo do Río. Casualmente polo mesmo 

lugar polo que transitou a súa amiga da in-
fancia María Casares e o seu tío, Ramón 
Tenreiro Rodríguez, nas súas visitas a San-
tiago Casares. Este espazo afectivo olei-
rense vaise conformar como o recuncho de 
soidade pictórico desde onde plasmar os 
seus cadros líricos de paisaxe natural, os 
momentos familiares coa súa dona e o seu 
fillo, intres de descanso para o verán e o 
coidado dunha finca onde a natureza é ama-
da e sentida como algo persoal e propio. 

A Coruña. Posta de sol. Óleo sobre táboa. 1984

Outono en Canabal. Óleo sobre táboa. 1975

Montrove. Paisaxe azul. Óleo sobre táboa. 1984 Montrove. Árbores con fondo. Óleo sobre táboa. 1995

Desde esta finca de Montrove atopamos nume-
rosos cadros así titulados: Mesa en Montrove, 
Comedor e sala de Montrove, Sta. Cristina, 
antiga fábrica de cervexas (1947) ou diferentes 
visións da súa praia, non falta a Marola, O outo-
no en Canabal, a Ponte da Pasaxe e numerosas 
paisaxes de Coruña vistas desde o noso concello.

Por último, Antonio Tenreiro Brochón amosa 
na súa traxectoria o carácter universal da súa Mesa en Montrove. Óleo sobre táboa. 1985

A Ponte da Pasaxe. Óleo sobre lenzo. 1988

obra. Os pinceis do noso autor trazan con 
excelencia e esmero o seu berce coruñés, 
A Coruña tan fermosamente debuxada e 
inmortalizada. O paraíso da infancia, Pon-
tedeume, Oleiros, de onde se fai veciño, e 
en definitiva Galicia. Vemos o mesmo pro-
ceso á hora de pintar Castela, París, Suecia, 
Finlandia ou Suíza e na derradeira etapa da 
súa vida, Portugal. Son os ollos do artis-
ta que carecen de prexuízos e resalta con 

nobreza todas as paisaxes humanas e na-
turais polas que foi pasando. Así reflicte 
a cultura universal na que foi educado, a 
lingua francesa, castelá, galega, alemá e 
inglesa nas que conviviu e se desenvolveu 
e o artista ecoloxista que nos marabilla 
polo seu tratamento da paisaxe.

Antonio Tenreiro Brochón morre na Coruña 
o 26 de outubro de 2006, mais a súa obra 
sempre nos acompañará.

A Marola. Óleo sobre táboa. 1991 A Coruña. Acuarela

